                                                                         Иң яратакан укытучым. 
 Укытучы, сердәш-киңәшчем Сез, 

                                                    Һәрвакытта гадел, түзем дә

                                                            Иң хөрмәтле, матур кеше булып

                                                         Калырсыз Сез күңел түремдә.

Л. Аланлы
Укытучы! Бу һөнәр иясе белән һәркем очраша һәм бу очрашу күпләрнең күңелендә иң якты, иң матур истәлек булып гомер буена саклана. Иң изге, иң кирәкле, иң авыр хезмәт ул – укытучы хезмәте! Һәр баланың күңеленә ачкыч табарга, бөтен барлыгың белән укучыларыңны яратырга, белем бирергә, аларны чын кеше итеп тәрбияләү өчен бөтен көчеңне куярга, әлбәттә, заман белән бергә атларга...
Укытучы балаларның керсез күңеленә беренче юллар яза. Баланың кем булып, нинди булып үсүе өчен әти-әни белән бергә укытучы да җавап тота. Укучысының уңышлары өчен кош тоткандай куанып, уңышсызлыкларын үзенеке кебек итеп чын укытучы гына кабул итә ала.
Кешеләр төрле-төрле булган кебек укытучыларның да бик күп белгәннәре, балаларны чын-чынлап кайгыртканнары һәм мәктәпкә вакытлыча гына эләкәннәре бар. Бала күңелен алдап булмый. Үзләренә төпле белем бирергә омтылган укытучыга укучылары да шундый җавап бирә. 

Минем иң яраткан дәресләрем – татар теле һәм әдәбияты дәресләре. Иң яраткан укытучым – бу фәннәрне укытучы Лотфуллина Дамира Мөҗәһит кызы.

Ул безне инде дүрт елдан артык укыта. 

Туган телне һәм әдәбиятны бөтен кеше яратырлык итеп укыта белә, укучыларын хөрмәт итә торган кеше ул. 
Мин – татар кызы, милләтемне, телемне, халкымның үткәнен бик теләп өйрәнәм, хөрмәт итәм. Татар милләтеннән булуым белән горурланам. Мондый горурлык хисен минем сыйныфташларым да кичерә. Дамира Мөҗәһитовна “Яратыгыз!” дими генә, туган телебезне дә, фәнен дә, үзен дә яраттыра белә. 

Укытучым таләпчән дә, кирәк чакта кырыс та, шәфкатьле дә. Аның дәресләрендә күңел шундый яктылык белән тула, дәрестә белми утыру оят була. Шуңа һәркем җавап бирергә тырыша. Дәреснең узуы сизелми дә кала. Тәнәфескә чакырып кыңгырау чыңлавын без көтеп алмыйбыз, киресенчә дәреснең тагын да дәвам итүен телибез. Дамира Мөҗәһитовна белем биреп кенә калмый, безгә шатлык, күтәренке кәеф, үз көчебезгә ышаныч та бүләк итә. 
Укытучыбыз төрле бәйгеләрдә, олимпиадаларда җиңү яулаучы укучылар белән горурлана. Ә безнең күңелләрдә тагын да зуррак җиңүләргә ирешү теләге ныгый.

Озак еллар эшләгән укытучымның инде үзләре укытучы булып эшләүче укучылары да, башка һөнәр ияләре булганнары да аңа тирән белем бирүе, кешелеклелеге өчен чиксез рәхмәтле. 
Мәктәпләрдә Дамира Мөҗәһитовна кебек укытучылар күбрәк булса, укырга теләмәгән укучылар калмас иде, дип уйлыйм мин.
Көләрләр дип курыкмыйча, үз фикеремне әйтергә, бәхәсләшергә, гыйбрәтле хәлләр, могҗизалы вакыйгалар турында ишетергә, тел дәрьясында йөзәргә, үлемсез әдипләребез белән кабат-кабат очрашырга, яңадан-яңа әдәби әсәрләр, каршылыклы геройлар белән танышырга - туган телебезнең көченә, бөеклегенә ышанырга мөмкинлек биргән укытучым! Күңелемдә рәхмәт хисләре. Шагыйрә Людмила Аланлы сүзләре белән җиткерәм аларны:
Укытучы өмет һәм мәхәббәт
Салдың безнең йөрәккә.

Һәр сүзегез, акыл, киңәшегез – 

Зур ышаныч безгә, терәк тә.

Укытучы, сезгә сабырлыклар

Бирелгәндер, ахры, Ходайдан.

Бәхет, уңыш Сезгә юлдаш булсын

Мактаулы һәм авыр юлларда!

